Гүлбике Кубенова
Қазақ тарихының тарланы
М.Қозыбаев атындағы Солтүстік Қазақстан университетінде Қазақстан және Ресей ғалымдарының қатысуымен "Қозыбаев оқулары - 2019: Рухани жаңғыру және қазіргі әлемдегі ғылыми білім беру кеңістігінің даму үрдісі" тақырыбында халықаралық ғылыми-тәжірибелік конференция өтті. Айтулы шара алдында қадірлі қонақтар Манаш Қозыбаевтың ескерткішіне гүл шоқтарын қойып, "Жастар жылына" орай студенттер саябақтың салтанатты ашылуына қатысты.
Кеш шымылдығын ашқан облыстық білім басқармасының басшысы Гүлмира Кәрімова облыс әкімі Құмар Ақсақаловтың құттықтау хатын оқып берді. "Академик Манаш Қозыбаев-әйгілі ғалым, көрнекті қоғам қайраткері. Өткен ғасырдың 70-80 жылдарында оның есімі елімізде үлкен құрметке бөленіп, ұлтымыздың рухани дүниелеріне, отандық та- рихтың өркендеуіне, халықтың тарихи санасының қалыптасуына көп еңбек сіңірді”, - деген Гүлмира Райынбекқызы ғалымның қазақтың жоқтаушысы екенін, бүкіл саналы ғұмырын ғылым саласын өркендетуге арнағанын тілге тиек етті.
Академик Манаш Қозыбаев ұлт жанашыры, ағартушы ұстаз, майталман ғалым ретінде артында өшпес із қалдырды. Әсіресе, оның тарих саласы үшін атқарған еңбегі ұшан-теңіз. Конференцияға қатысушылар ғалымның осы қырына кеңірек тоқталып, зерт- теу еңбектерінің елімізге, әсіресе, жас ұрпаққа тигізер зор пайдасын әңгімеледі. Баяндама- шылар “Академик Манаш Қозыбаевтың тарихи сананы қалыптастырудағы рөлі”, “Рухани жаңғыру мен Ұлы даланың көрнекті тұлғала ры: академик Манаш Қозыбаевтың зерттеуі негізінде”,“Тарихшы ғалым және қазіргі тарих мәселелері”,тағы басқа тақырыптар  аясында ой-пікірлерімен бөлісті. Мәселен, аталмыш шараға Түркиядан арнайы бейнебаяндамасын жолдаған Мимар Синан атындағы өнер университетінің профессоры, түркітанушы Әбдіуақап Қара Манаш Қабашұлының ұстаздық жолына тоқталды. “Мен ұлы ғалымның шәкірті болғанымды мақтаныш етемін. Манаш Қозыбаевты "ұлыға” теңеуім орынды. Өйткені, оның есімі және артында қалған мұрасы арқылы Қазақстанды бүкіл әлем таныды”, - деп ағынан жарылған түркиялық тарихшы академиктің жазықсыз жапа шеккен ұлт зиялыларын ақтау ісінде белсенді болғанын жеткізді. Отаршылдық саясаттың дәурені жүріп тұрған кезде Әлихан Бөкейханов, Ахмет Байтұрсынов, Міржақып Дулатов сынды арыстарымыз жайында мақалалар жазып, олардың есімдерін ақтау және қазақ тарихын бүкіл әлемге таныту мақсатында аянбай тер төккенін сөз етті.
Лев Гумилев атындағы Еуразия ұлттықуниверситеті тарих факультетінің деканы Тілеген Садықов ғалымның тарихи сананы қалыптастырудағы рөліне егжей-тегжейлі тоқталды. 
- Манаш Қозыбаев талай дүбірлі оқиғаларды басынан кешірген, ұлтын сүйген Алаш тың асыл перзенті еді. Ғалым кенже қалған ел тарихының “ақтаңдақ” беттерін ғылыми тұрғыда зерделеумен айналысып, халықтың тарихи санасының қалыптасуына көп еңбек сіңірді. Отарлау кезінде жойылып кеткен жер-су атауларын қайта жаңғыртып, аңыз- әңгімелердің шығу тарихын кеңінен зерттеді, - деді Тілеген Садықұлы.
Өзге ғалымдар талай ірі тұлғалардың есімін тірілтіп, рухын аспандатқан Манаш Қа- башұлының тарихи деректерге негізделген еңбектерінің астарында, ең біріншіден, ұлтқа деген сүйіспеншілік жатыр деп ой түйді, Олардың пікірінше, “Рухани жаңғыру” бағдарла- масы аясындағы барлық мақсат-міндеттер, бүгінгі ұрпақ тәрбиесі осындай еліне жанашыр азаматтардың мұрасы арқылы жүзеге асырылуы тиіс. Тарихшының еңбектері әлі толық зерттелмей жатқанын ескеріп, унивөрситет басшылығы оқу ордасы жанынан Манаш Қозыбаев атындағы ғылыми-зерттеу орталығын ашқан. Соның нәтижесінде студенттерге бүгінде “Манаштану” тақырыбын терең танып-білуге жол ашылуда. Филология ғылымдарының кандидаты Тұрдығұл Шаңбай әзірлеген “Манаш Қозыбаев: уақыт және тұлға" атты кітап және ғалым өмірі мен еңбегіне арналған тағы екі жинақ орталықтағы әдебиеттердің қатарын толықтырғанын айтып өткенжөн.

